
● 3 мартта Казан ратушасында “Бердәм Россия” Бөтенроссия сәяси партиясе тарафдарлары форумы узды. Пленар сессиядә Татарстан Дәүләт Советының Социаль сәясәт комитеты рәисе Светлана Захарова тарафдарларның муниципаль берәмлекләрдә актив җирле координацион советларын билгеләп үтте.
Бигрәк тә Әгерҗе, Алексеевск, Әтнә, Апас, Бөгелмә, Буа, Баулы. Зәй, Мамадыш, Лаеш, Мөслим, Чистай, Чирмешән һәм башка районнарын актив эшчәнлек алып барулары белдерелде.

“Казанга якын булган Арча, Яшел Үзән эшләрен активлаштырырга телибез”, - диде ул.

“Бердәм Россия” Татарстан бүлеге секретаре урынбасары, Татарстан Дәүләт Совтеы Рәисе урынбасары Юрий Камалтынов тарафдарларны җирлек һәм район дәрәҗәсендә партия әгъзалары белән элемтә булдырырга өндәде.

“Бүген төп бурыч – гражданлык җәмгыяте институтлары белән үзара элемтә булдыру. Шулай ук мөмкин кадәр күбрәк иҗтимагый берләшмәләрне, халык тормышын камилләштерергә омтылышларны гамәлгә ашыруга битараф булмаган кешеләрне берләштерү. Республика тарафдарлар советы юкка гына Россиядә иң яхшылардан саналмый. Ул гамәлгә куелган вакыттан алып югары дәрәҗәгә иреште”, - диде Камалтынов.

“Безнең бурыч – иҗтимагый оешмалар булдыру һәм җирле бүлекләр белән эшләү. Без партиянең җирле бүлекләренә үзләрендә актив эшләсен өчен басым ясалачак”, - диде Татарстан Дәүләт Советының Социаль сәясәт комитеты рәисе.

● 12 мартта Татарстан Республикасы Дәүләт Советы Рәисе Фәрит Мөхәммәтшин Татарстаннан сайланган Россия Дәүләт Думасы депутатлары һәм Федерация Советы әгъзаларының республика икътисадына федераль бюджеттан акча җәлеп итү эшеннән һәм Татарстанның федераль максатчан программаларда катнашуыннан канәгать. Бу хакта ул Казан мәгълүмати технологияләр һәм элемтә техникумында узган киңәшмәдә җиткерде.

Фәрит Мөхәммәтшин узган ел депутатлар белән октябрь аенда узган киңәшмәдә Россия Дәүләт Думасы депутатларын һәм Федерация Советы әгъзалары эшләренең уңышына карап, киләсе киңәшмәдә кызыл яисә яшел папка белән каршы алачагын вәгъдә иткән иде.

“Бүген икътисад министры һәм эшче төркем җитәкчеләре тарафыннан ясалган анализ күрсәтүенчә, Татарстанның федераль программаларда катнашуы буенча федераль министрлыклар һәм ведомстволар белән документларның ике яктан да формалашуы һәм имзалануы барлык эшче төркемнәрдә 100 процентка төгәлләнгән. Шулай итеп, әлеге этапта, бәхеткә, сары яисә кызыл карточканы күрсәтү мөмкинлеге юк”, - диде Татарстан парламенты башлыгы матбугат әһелләре белән аралашканда.

Татарстан Республикасы Дәүләт Советы Рәисе, әгәр дә федераль программалар 2018 ел шартларында да сакланса, Татарстан республика икътисадына акчаны узган елгыдан да ким җәлеп итми калмаячак дип белдерде.

“Санкцияләр басымына, структур һәм башка чикләүләргә, төбәкләр арасында федераль финанслануга көндәшлек көчәюгә карамастан, без республика икътисадына планлаштырылган бурычларны үти алдык. Биредә Федераль Җыендагы безнең вәкилләр саллы өлеш кертте”, - диде Фәрит Мөхәммәтшин.

Ул 2017 елда барлык эшче төркемнең актив катнашуы нәтиҗәсендә Татарстан икътисадына 89 млрд сум федераль акча җәлеп ителүен җиткерде. Бу 2016 ел белән чагыштырганда, 24 процентка артык.

Фәрит Мөхәммәтшин әйтүенчә, Татарстанда Россия Дәүләт Думасы депутатларын һәм Федерация Советы әгъзалары, шулай ук профильле комитетлар белән федераль акча җәлеп итүдә эш системалы көйләнгән. Татарстан федераль максатчан һәм дәүләт программаларында актив катнаша ала. Бу исә республикадагы программаларны тормышка ашыру өчен акча табуда өстәмә мөмкинлек булып тора.

Татарстан Республикасы Дәүләт Советы рәисе 2018 елда да бу юнәлештә эш баруын билгеләп узды. Быел Татарстан 62,9 млрд сум федераль акча алуга гариза биргән. Бүгенге көндә әлеге суммадан расланган лимит 61,9 млрд сумны тәшкил итә.

Шул ук вакытта спикер федераль программаларның нигездә Россия субъектлары финанслау шартларында кабул ителүен искәртте.

“Без, закон чыгаручылар, федераль үзәк тәкъдим иткән лимит кысаларында расланган барлык программалар буенча финанслауны карадык. Әлеге ресурс мөмкинлекләрне шактый ныгытып, модернизация вакытында һәм турыдан-туры татарстанлылар тормышы сыйфатында чагыла”, - диде ул.

Шушындый очрашулар парламентарийларның республика икътисадына федераль бюджеттан акча җәлеп итүдә уртак традицион эш формасы. Россия Дәүләт Думасы профильле комитетлары функцияләре белән 17 эшче төркем булдырылган. Аларның һәркайсын кураторлык итүче депутат җитәкли, аңа Татарстан министрлык һәм ведомство вәкилләре керә. Эшче төркемнәргә гомуми җитәкчелек һәм координацион эшчәнлекне Фәрит Мөхәммәтшин башкара.

Бүгенге киңәшмәдә 17 эшче төркемнең дә вәкилләре чыгыш ясады. Алар аерым тармакларга республиканың күпме акча алуы турында сөйләде.

Очрашуны йомгаклаганда Фәрит Мөхәммәтшин депутатларны һәм сенаторларны темпларны киметмичә, мөмкин булган барлык программаларда актив катнашырга һәм эшләргә чакырды. 

Бу очрашуда төбәктә икътисадны цифрлаштыру һәм цифрлы технологияләр үсеше перспективалары тәкъдим ителде.

Доклад белән Татарстан вице-премьеры - Татарстанның мәгълүматлаштыру һәм элемтә министры Роман Шәйхетдинов чыкты. Ул Татарстанның цифрлаштырылуга әзер төбәкләрнең берсе булып әйтте.

Дәүләт Советы Рәисе Фәрит Мөхәммәтшин икътисадны цифрлаштыру трендлы һәм перспективалы эш, дип билгеләп үтте.

“Россиянең бер генә субъекты да, бер генә предприятиесе дә артта кала алмый. Югыйсә, ул төпкә утыра”, - диде Татарстан Республикасы Дәүләт Советы Рәисе. Фәрит Мөхәммәтшин өстәп, икътисадны цифрлаштыру темплары үсә генә барачак, дип белдерде.

● 13 мартта Мәгариф, мәдәният, фән һәм милли мәсьәләләр комитеты депутатлары эш иртәләрен И.В. Әүһәдиев исемендәге Казан музыка көллияте һәм Н.Г. Җиһанов исемендәге Казан дәүләт консерваториясе эшчәнлеге белән танышудан башладылар. Татарстан Республикасында музыка сәнгатен үстерү мәсьәләсе хакында зур сөйләшү Дәүләт Советында дәвам итте. Комитет утырышында мәдәният, сәнгать өлкәсендә танылган шәхесләр, сәнгать мәктәпләре директорлары һәм башка җаваплы вазыйфалардагы кешеләр катнашты.
Комитет рәисе Разил Вәлиев телсез халык була алмаган кебек, музыкасыз да халык яши алмавын билгеләп узды. Татарстанда музыка сәнгате үсеше буенча республика программасын эшләү мәсьәләсенең әһәмиятен искәртте. Бу өлкәдә әле проблемалар хәл ителеп бетмәгәнен әйтте. Ул Дәүләт Советы Рәисе Фәрит Мөхәммәтшинның Татарстан Президентына республика музыка сәнгатен үстерү проектын эшләү мәсьәләсе буенча мөрәҗәгать иткәнен шәрехләп үтте.

“Президент бу мөрәҗәгатьне өйрәнеп, Министрлар Кабинетына, Мәдәният министрлыгына әлеге сорау белән шөгыльләнергә кушты. Без эшче төркем төзедек. Мәдәният министрлыгы үз фәрманы белән эшче төркем составын раслады”, - диде Разил Вәлиев.

Татарстанның мәдәният министрының беренче урынбасары Эльвира Камалова республикада музыка сәнгате үсеше турында докладын тәкъдим итте. Иң элек, ул башка төбәкләргә йөргән вакытта, Татарстанда музыка сәнгате алдынгы булуы аңлашылуын әйтте. Соңгы тапкыр Рязаньга барганнарын, андагы иҗат белән чагыштырганда, республикада бу өлкәдә күп казанышларга ирешелүен билгеләп үтте.

“Бүген бездә музыка сәнгатенең барлык жанрлары бар. Россиядә бик аз төбәкләр генә зур фестивальләр, симфоник оркестры белән мактана ала. Бездә опера һәм балет театры да, халык уен кораллары оркестры да бар. Музыка сәнгате линейкасы Татарстанда җитди тәкъдим ителгән. Без үзебезне сүгәбез, әмма бездә хәрәкәт яхшы. Татарстан Хөкүмәтеннән дә ярдәм гел күрсәтелеп тора”, - дип белдерде Эльвира Камалова. Аның әйтүенчә, Татарстандагы барлык иҗади коллективлар да профессиональ статусны саклап калырга кирәклекне анык аңлый.

“Татар, рус һәм республиканың башка халыкларының музыкаль мәдәниятен саклау, өйрәнү һәм үстерү өчен шартлар булдыру, шулай ук республикадан читтә татар музыкаль сәнгатен популярлаштыру максатыннан, Татарстан Республикасында музыка сәнгатен үстерү концепциясен эшләү зарур”, - диде Эльвира Камалова.

Татарстан композиторлары берлеге рәисе Рәшит Кәлимуллин Татарстанның халык уен кораллары ягыннан калышуын билгеләп үтте. “Казан ханлыгы яулап алынгач, күп нәрсә юкка чыккан. Аннан соң бездән читкә китеп укырга мәҗбүр булганнар. Без тамырларыбызны югалтканбыз. Халыкның үзенчәлеген саклап калу өчен музыка сәнгатен, һичшиксез, сакларга кирәк”, - дип белдерде Рәшит Кәлимуллин.

Рәшит Кәлимуллин программаның бурычларына тукталды. Болар түбәндәгеләр:

Татарстан Республикасы халыкларының традицион һәм заманча музыка мәдәниятенең иҗади үсешен кайгырту;

балалар бакчасыннан ук музыкаль мәдәният аша тәрбияләү системасын камилләштерү, шул исәптән традицион музыкаль-шигъри сәнгать ярдәмендә Татарстан Республикасы халыклары телләрен өйрәнү;

милли музыка, әдәбият һәм театр ярдәмендә белем бирүнең яңа алымнарын эшләү;

традицион музыка уен кораллары музейларын булдыру, музыкаль сәнгать әсәрләрен булдыруга дәүләт заказын формалаштыру һәм башкалар.

Утырышта катнашучылар музыкаль белем бирү системасын саклап калу әһәмиятенә басым ясады.

Казанның П.Чайковский исемендәге 1 нче балалар музыка мәктәбе директоры Яков Туркенич музыка мәктәпләрендә булган проблемаларга тукталды. Ул балалар сәнгать мәктәпләренең мәдәният өлкәсендә өч баскычлы белем бирү системасының нигезен тәшкил итүен искәртте. “Соңгы вакытта сәнгать мәктәпләрендә зур казанышларга ирешелде. Беренчедән, барлык мәктәпләр федераль таләп буенча профессиональ һөнәри белемгә кадәр тиешле программа буенча укытуга күчте. Укыту планнары тулысынча финанслана. Бу безнең күңелләргә бальзам”, - дип белдерде мәктәп директоры. Ул планнарның вариатив өлешендә композицияләр өйрәнү каралганын билгеләп узды. Ә алга таба Композиторлар берлегеннән яхшы педагоглар кирәклеген дә әйтте. Мөгаллимнәрнең хезмәт хаклары арттырылган. Яков Туркенич уен кораллары коллективлары саны артуын, аларның активлыгы өчен шәһәр бюджетыннан уен кораллары сатып алу мәсьәләсе хәл ителүен билгеләп узды.

Яков Туркенич мәктәпләрне капиталь төзекләндерү эше башланганын да белдерде. Татарстан Хөкүмәтеннән грант ярдәме, коммерция структуралары булышлыгы белән, мәктәпләрнең матди-техник базасы ныгытылуын әйтте.

Яков Туркенич аудиторияләр, концерт заллары җитмәве, күп кенә мәктәпләрдә рояльлар җитмәве кебек проблемаларны атады. “Гомуми белем бирү мәктәпләренең бер сменалык эшкә күчүе уку аудиторияләре җитмәвенә китерде. Рояльлар җитми. Минем мәктәптә 38 уен коралы, аларның өчтән бере нормаль хәлдә, алар Татарстан Президенты гранты ярдәме белән һәм безнең тырышлык белән алынды. Калганнарының 80 проценты инде таушалган. Бигрәк тә клавишлы музыка коралларына кытлык зур”, - дип белдерде мәктәп директоры.

Яков Туркенич ата-аналардан ирекле төстә акча кертүнең төгәл аңлаешлы алгоритмы булмавын билгеләп үтте. “Элек ата-аналар акча түли иде, аннары ихтыяри түләүгә әйләнде, аннары безнең прокуратурага чакырдылар, куркыттылар. Безнең керемнәр кисәк төште. Әгәр ата-аналардан акча җыюның төгәл алгоритмы булса, безгә күпкә җиңелрәк булачак”, - дип тәкъдим итте ул.

Мәктәп директоры әйтүенчә, Татарстанда музыка сәнгате үсеше концепциясе проектында балалар сәнгать мәктәпләре өчен уен кораллары сатып алуга максатчан төстә акча бүлеп бирелүе күрсәтелергә тиеш. Яков Туркенич фикеренчә, заманча сәнгать мәктәпләре төзелеше турында да уйланырга кирәк. Бу өлкәдә ул Мәскәү, Йошкар Оланы үрнәк итеп китерде. Ул, шулай ук, мәктәпләрнең матди-техник базасын ныгыту өчен ата-аналардан акча җыю юридик яктан нигезләнгән булырга тиеш, дип саный.

 Әлеге утырышта катнашучы Россия Федерациясе Дәүләт Думасының милләтләр эше буенча комитет рәисе Илдар Гыйльметдинов бу нисбәттән  Татарстанның барлык музыка мәктәпләре фортепиано белән тәэмин ителәчәк дип хәбәр итте.

“Бердәм Россия” төрле проектларны тормышка ашыра, шул исәптән музыка мәктәпләренә дә ярдәм итә”, - диде ул һәм, әлеге музыка коралы 66 учреждениегә булачагын әйтте.

● 14 мартта Татарстан Дәүләт Советы Рәисе Фәрит Мөхәммәтшин Төркиянең Казандагы яңа Генераль консулы Әхмәт Садыйк Доган белән очрашты.
Республика парламенты рәисе дипломатны вазифасына керешүе белән котлады, Татарстан белән Төркия арасындагы дустанә мөнәсәбәтләрне, шул исәптән парламентара элемтәләрне саклауга һәм ныгытуга, ышануын белдерде,

“Сез эшли торган консуллык округы зур, эш күләме дә күп. Эшегездә уңышлар телим”, - диде  Фәрит Мөхәмәтшин, кунакны сәламләп.

Төркия белән Татарстан арасындагы икътисади һәм мәдәни элемтәләрдән тыш, парламентара ныклы мөнәсәбәтләр урнашты, дип әйтте парламент җитәкчесе.

Әхмәт Садыйк Доган республика җитәкчелегенә, консуллыкка ярдәм итүләре өчен, рәхмәт белдерде. Ул республиканың берничә шәһәрендә (Алабугада) булуын һәм Татарстанда төрек диаспорасы белән эшләүгә игътибар итәргә ниятләвен әйтте.

Очрашуда Татарстан Дәүләт Советы Рәисе урынбасары Римма Ратникова үзара багланышларның тагын бер ысулын - “Мәрхәмәт”  депутатлар берләшмәсе үткәрә торган хәйрия һәм гуманитар акцияләре аша оештыру мөмкинлеген дә искәртте. 

Очрашу ахырында Фәрит Мөхәммәтшин Әхмәт Садыйк Доганга тагын бер тапкыр эшендә уңышлар теләде. “Безнең ишекләр Сезнең өчен һәрвакыт ачык”, - диде ул.

● 14 мартта Татарстанның Дәүләт Советы Рәисе Фәрит Мөхәммәтшин экология белән бәйле проблемалар волонтерларның игътибар үзәгендә булырга тиешлеген белдерде. Бүген парламентның Экология, табигатьтән файдалану, агросәнәгать һәм азык-төлек сәясәте комитеты утырышында үзиреклеләр хәрәкәте турында сөйләштеләр. Чарада яшьләр волонтер оешмалары вәкилләре катнашты.
Фәрит Мөхәммәтшин 2018 елның Россия Президенты Владимир Путин тарафыннан илдә волонтерлар елы буларак игълан ителүен искәртте. Татарстанда бу юнәлешкә зур игътибар бирелүен билгеләп узды.

Фәрит Мөхәммәтшин һәр профильле комитет каршында экспертлар берләшмәсе оештырылуын, аларның закон проектлары буенча экспертизаларда, фикер алышуларда, законнарны кабул иткәндә катнашуларын әйтте. Моннан тыш, “Законнарны бергә язабыз” (“Пишем законы вместе”) проекты тормышка ашырылуын билгеләп үтте. “Без нинди законнарга төгәлләштерү, өстәмәләр кирәклеген ишетергә телибез”, - дип Фәрит Мөхәммәтшин бер ай эчендә халыктан дистәләгән тәкъдим килгәнен хәбәр итте.

Парламент рәисе 2018 елның 1 маеннан Россия Федерациясенең волонтерлык һәм үзиреклеләр мәсьәләләре буенча аерым закон актларына үзгәрешләр кертү турында федераль законның үз көченә керәчәген әйтте. “Документ волонтерлык һәм үзиреклелек төшенчәләрен тигезли, волонтер оешмалары статусын билгели”, - диде Фәрит Мөхәммәтшин. Ул волонтерлык хәрәкәтенең зур потенциалга ия булуын билгеләп узды. “Беренчедән, бу яшьләр өчен зур мәктәп. Алар безнең республикадагы оешмага мөрәҗәгать итеп, ниндидер проблемалар хәл ителүенә кушыла, өлкән яшьтәгеләргә мәрхәмәтлелек, шәфкатьлелек күрсәтә. Экологик, спорт волонтерлыгы бар. Урман, табигать яратучылар бар. Бу өлкәдә эшлисе эш күләме зур. Казан, студентлар башкаласы буларак, республикада бу мәсьәләдә алдынгы урында тора”, - диде парламент башлыгы.

Фәрит Мөхәммәтшин илдә, аерым алганда, Татарстанда да экология мәсьәләсе белән бәйле сораулар шактый булуын әйтте. Алар җентекләп якыннан өйрәнүне сорый, дигән фикердә ул. Дәүләт Советы рәисе Россия Федерациясенең чүп эшкәртү мәсьәләсендә артта калганын, нәтиҗәдә, чүплекләр, законсыз чүп өемнәре һаман да калкып чыгуын билгеләп узды. “Болар экологияне, әйләнә-тирә мохитне пычрата. Бу проблема волонтерлар хәрәкәтенең игътибар үзәгендә дә булырга тиеш”, - диде ул.

Фәрит Мөхәммәтшин берничә утырыш үткәрелгәннән соң, федераль үзәктән Идел елгасы территориясен чистарту өчен акча бүлеп бирү карары кабул ителгәнен билгеләп үтте. Ул, производстволар күп булганлыктан, Татарстанның Идел суын шактый пычратуын әйтте. “Елга флорасы, үсемлекләре дә зыян күрә, алар ярлылана. Без бу хакта киләчәк буыннар хакына уйланырга тиеш”, - диде парламент башлыгы.

Дәүләт Советы Рәисе 2013 елгы Бөтендөнья Универсиадасы вакытында волонтерларның актив эшләгәнен искәртте. Сочидагы Олимпия уеннарын үткәргәндә дә, волонтерлар үзләреннән актив өлеш керткәнен әйтте. Быел футбол буенча дөнья чемпионатында да волонтерлардан фидакарь хезмәт соралуын билгеләп үтте. Киләсе елга Татарстанда эшче һөнәрләр буенча дөнья чемпионаты узачагын искә төшерде.

“Волонтерлардан, үзиреклекләр вәкилләреннән башка бу чараларны шулай югары дәрәҗәдә уздыра алмаячакбыз. Без инициативалы, битараф булмаган яшьләрне һәрвакыт хуплаячакбыз, аларга теләктәшлек күрсәтәчәкбез”, - диде.

Фәрит Мөхәммәтшин 2014 елда Татарстанда 42 мең 560 волонтер исәпләнсә, 2017 елда аларның саны 46 мең 940 га кадәр артканын әйтте.

● 15 мартта Бишенче чакырылыш Татарстан Республикасы Дәүләт Советының утыз алтынчы утырышы 22 мартта була. Бу хакта бүген Президиум утырышында карар кабул ителде.
"Безнең бу утырыш илебез тормышышында булачак бик тә җитди вакыйга –  нәтиҗәләре безнең киләчәк алты елдагы тормышыбызга,  илебезнең кыйбласына турыдан-туры йогынты ясаячак  Россия Федерациясе Президентын сайлау алдыннан уза, – диде Дәүләт Советы Рәисе Фәрит Мөхәммәтшин. – Россиянең бүгенге Президенты Владимир Путин барлык дәүләт һәм муниципаль хакимиятләре алдына ачык, гадел сайлаулар уздыру бурычын куйды.  Һәрбер гражданга  үзенә уңайлы вакытта сайлау участогына килеп теләгән кандидатны сайлау өчен шартлар тудырылырга тиеш. Бернинди хокук бозулар, административ басым булмаска, куркынычсызлык кагыйдәләре үтәлергә тиеш".

Республика парламенты башлыгы фикеренчә, «Татарстан сайлауларга әзер». Фәрит Мөхәммәтшин  сайлау кампаниясе вакытында Казанга  Россия  Президентына кандидатларның яисә аларның  вәкилләренең килүен, халык белән очрашуларын әйтеп узды.  Муниципаль районнарда һәм шәһәрләрдә гражданнар җыеннары  уздырылган, бу чараларда Дәүләт Советы депутатлары да катнашкан.

Дәүләт Советы Рәисе парламентның «Законнарны бергәләп язабыз!» проектына игътибар юнәлтеп,  халыкның аңа актив кушылуын әйтте. Парламент башлыгы хәбәр иткәнчә, бүгенге көндә Дәүләт Советында республикада яшәүчеләрдән утызга якын мөрәҗәгать теркәлгән. Килгән барлык тәкъдимнәр алга таба фикер алышу һәм тиешле карар кабул итү өчен Дәүләт Советы комитетларына тапшырылган. Закон нигезендә җайга салу таләп ителмәгән шәхси сораулар тиешле министрлык һәм ведомстволарга җибәрелгән. «Әгәр сайлаучылар тарафыннан куелган мәсьәлә республикада яшәүчеләрнең күпчелеге өчен актуаль һәм безнең вәкаләтләрдән читкә чыга икән, без Россия Дәүләт Думасына закон чыгару инициативасы әзерләячәкбез», - дип искәртте ул.

«Әлеге проект аша без кешеләрне Татарстан законнары тарафыннан җайга салынмаган иҗтимагый юнәлешләрне эзләүгә җәлеп итәргә телибез, – дип билгеләп үтте Фәрит Мөхәммәтшин.  – Шул рәвешле, без сайлаучыларга, кешеләргә тагын да якынаябыз».  

Дәүләт Советының утыз алтынчы утырышына килгәндә, көн тәртибенә 25 мәсьәлә тәкъдим ителә, аның уникесе – республика законнары проектлары, алтысы – федераль законнар проектлары һәм Россия Федерациясе субъектлары тарафыннан кертелгән  закон инициативалары .

Дәүләт Советы Секретаре Лилия Маврина билгеләп үткәнчә, Татарстан Республикасы башкарма хакимият органнарының  2017 елгы эшчәнлеге турында хисабы – көн тәртибенә кертелгән мөһим сорауларның берсе.

Парламентка Татарстан Президенты Рөстәм Миңнеханов  тарафыннан тәкъдим ителгән документта республиканың социаль-икътисади үсеше  нәтиҗәләре чагылдырылган һәм  хисапны әзерләү вакытында парламентарийлар тарафыннан юлланган сорауларга җаваплар бирелгән. Хисапны Татарстанның  Премьер-министры  Алексей Песошин тотачак.

Моннан тыш, сессиянең көн тәртибенә 2017 елда Татарстан Республикасында Бала хокуклары буенча вәкаләтле вәкил эшчәнлеге турында доклад һәм Россия Гражданнар оборонасы эшләре, гадәттән тыш хәлләр һәм табигый бәла-казалардан килгән зыяннарны бетерү буенча министрлыгының Татарстан Республикасы буенча баш идарәсе эшчәнлеге турында мәгълүмат кертелгән.

Беренче укылышта 10 закон проекты, шул исәптән  Югары Ослан муниципаль районының Яр буе Морквашы авыл җирлеге чикләрен билгеләү,  Татарстан Республикасында беренче бала тууга (уллыкка алынуга) бәйле рәвештә айлык түләү билгеләүне  җайга салучы закон проектлары чыгарыла.

Моннан тыш утырышта дәүләт граждан хезмәте,  җәмәгать тәртибен саклауда гражданнарның катнашуы,  шәһәр төзелеше,  гражданнарның торак хокукларын яклауны тәэмин итү,  эконом класслы торак сатып алуга хокукларны гамәлгә ашыру,  автомобиль транспортында һәм шәһәр җир өсте электр транспортында даими рәвештә пассажирлар йөртүне һәм багаж ташуны оештыру,  урманнардан файдалану,  физик культура һәм спортка кагылышлы  закон проектлары да каралачак.

Икенче  укылышка автомобиль юллары һәм юл эшчәнлеге,  торак урыны һәм коммуналь хезмәт күрсәтүләр  өчен түләүнең төбәк стандартлары турында законнарга  үзгәрешләр кертүче закон проектлары чыгарыла.

Утырышта Мамадыш районы территориясендә торак пункт – Тарасово поселогын төзү турында мәсьәлә каралачак  һәм җәмәгать судьяларын сайлаячаклар.

Дәүләт Советында Татарстан Республикасында кече һәм урта эшкуарлыкны үстерү мәсьәләләре буенча парламент тыңлаулары узачак. Президиум  Дәүләт Советының Икътисад, инвестицияләр һәм эшкуарлык комитеты рәисе Марат Галиевның әлеге чараны үткәрү турындагы тәкъдимен хуплады. Марат Галиев парламент тыңлаулары 28 мартта  үткәрергә  ниятләүләрен белдерде. 

«Татарстанда кече һәм урта эшкуарлыкны үстерү мәсьәләләрен хакимиятнең барлык тармаклары контрольдә тота. Бу эштә парламентның катнашуы да зур әһәмияткә ия дип уйлыйм», – диде Дәүләт Советы Рәисе Фәрит Мөхәммәтшин. Ул әлеге теманың бик актуаль булуын, Россия Президенты Владимир Путин үзенең Федераль Җыенга Юлламасында да кече һәм урта эшкуарлыкны үстерү мәсьәләләренә зур игътибар бирүен билгеләп үтте. «Кече һәм урта бизнес уңышлы үсеш кичерә торган урында икътисад да тотрыклырак», – диде Татарстан парламенты башлыгы. 

Президиум утырышында башка мәсьәләләр дә каралды.

● 15 мартта яшь парламентарийлар ТР Дәүләт Советы каршындагы Иҗтимагый яшьләр палатасының 2017 елда башкарган эшләренә йомгак ясадылар. Утырышта Дәүләт Советы Рәисе Фәрит Мөхәммәтшин, республика Премьер-министры урынбасары Васыйл Шәйхразиев, ТР Конституция суды рәисе Фәрхәт Хөснетдинов, РФ Федераль Җыенының югары һәм түбән палатасы депутатлары һәм ТР Дәүләт Советы депуталары да катнашты.
ТР Дәүләт Советы каршындагы Иҗтимагый яшьләр палатасы 14 ел эчендә шактый яшь​ләрнең сәя​си лидерлык мәк​тәбенә әйлән​де. Әлеге яшь парламентчы мәк​тәбе аша үз максатларына ирешкән атаклы күп кенә сәясәтчеләр үтте, дип белдерде Дәүләт Советы Рәисе Фәрит Мө​хәммәтшин үз чыгышында.

Иҗтимагый яшьләр палатасы рәисе Илдар Суфияров әйтүенчә, палатаның барлык эшчәнлеге яшьләрнең хокукларын һәм законлы мәнфәгатьләрен закон нигезен​дә җайга салу өлкәсендә республика парламенты эшчәнлегенә яр​дәм итүгә юнәлдерелгән. 2015 елда ТР Президенты Рөстәм Миңне​ханов кушуы буенча 44 муниципаль берәмлектә муниципаль яшь​ләр парламентлары оештырылган. 

Иҗтимагый яшьләр палатасы Россия парламентаризмы көнендә – 27 апрельдә Дәүләт Советының яшь закон чыгаручылары форумы уздыру тәкъдиме белән чыкты. Илдар Суфияров әлеге чараның максаты яшьләрне, актив кешеләрне закон чыгару эше белән кызыксындыруга тарту, дип җиткерде. Оештыручылар форумда 140лап кеше катнашыр дип көтелүен әйтте. 

Фәрит Мөхәммәтшин әйтүенчә, илдә яшьләр сәясәтенә зур игътибар күрсәтелә. Россия Президенты Владимир Путин РФ Федераль Җыенына еллык юлламасында яшьләрнең бүгенге заманның гына түгел, киләчәкнең чагылышы икәнлеген билгеләп үтте.

“Безнең яшьләр инде хәзердән үк тормышның күп кенә өлкәләрендә үзләрен күрсәтә. Киләчәк тормышыгызны Татарстан белән бәйләвегезне телибез”, – диде ул.

Фәрит Мөхәммәтшин яшь парламентарийларның эшен активлаштыру буенча берничә кызыклы тәкъдимен дә җиткерде. Әйтик, ул парламент комитетлары каршында оештырылган эксперт советлары составына керергә тәкъдим итте. Бу адым республиканың яшь парламентарийларына закон чыгару өлкәсендә офыкларны киңәйтү буларак та кабул ителде.

Мөмкин кадәр күбрәк кешене закон чыгару эшенә җәлеп итәр өчен, Дәүләт Советы Рәисе яшьләр палатасына республика муниципалитетларында күчмә утырышлар үткәрергә киңәш итте. Моннан тыш, парламент башлыгы яшь парламентарийларга ТР Яшьләр хөкүмәте белән тыгызрак эшләргә чакырды.

Фәрит Мөхәммәтшин республика яшьләрен Россия Президентын сайлауларда сәяси активлык күрсәтергә чакырды. “Һәр тавыш мөһим һәм һәркайсы кирәк!” –диде ул.   

“Без бик җаваплы вакытта җыелдык – безне Россия Президентын сайлау буенча сәяси кампаниядән бары берничә көн аерып тора. Сүз алты ел дәвамында илебезнең стратегия һәм тактика үсешен билгеләүче кеше турында бара”, - дип билгеләп үтте Фәрит Мөхәммәтшин. Ул икътисади өлкәдәге катлаулы бурычлар, социаль проблемалар белән эшли ала торган кешене сайларга кирәклеген билгеләп үтте.

Россия Президентына кандидат итеп сигез кеше теркәлүен искә төшерде. Парламент башлыгы яшьләргә әлеге очракта ориентлашу җиңел булмавын билгеләп үтте. “Яшьләрнең роле, аларның активлыгы, конституцион бурычларын үтәүнең әһәмиятен аңлавы – бик мөһим. Без Татарстан яшьләренең сәяси активлыгын һәм сайлауларда үзләрен уңай яктан күрсәтүләрен телибез”, - диде ул.

● 16 мартта Салих Сәйдәшев исемендәге Дәүләт зур концерт залында “Ел хәйриячесе-2017” республика конкурсына нәтиҗә ясалды. Лауреатларны Татарстан Президенты Рөстәм Миңнеханов, Дәүләт Киңәшчесе Минтимер Шәймиев, Дәүләт Советы Рәисе Фәрит Мөхәммәтшин бүләкләделәр. 
Конкурска эре һәм урта предприятиеләр, оешмалар, кече бизнес предприятиеләре, шәхси эшмәкәрләр, коммерцияле булмаган оешмалар, физик затлар, хәйриячеләр фонды һәм массакүләм мәгълүмат чаралары кебек җиде категория буенча нәтиҗә ясалды.

Чарада катнашучыларны Татарстан Президенты Рөстәм Миңнеханов сәламләде. Рөстәм Миңнеханов билгеләп үткәнчә, “Ел хәйриячесе” конкурсы күркәм гадәткә әверелде. Быел ул 11 нче мәртәбә уздырыла. “Безнең хәйриячеләр мәрхәмәте белән без күп кенә мөһим мәсьәләләребезне хәл итәбез. Без аерым категория балаларга ярдәм күрсәтү, балаларны мәктәпкә әзерләү программалары турында әйтәбез. Эре проектлар арасында – Борынгы Болгар шәһәрен һәм Зөя утрау-шәһәрен, Мәрьям ана Казан иконасы соборын торгызу. Битараф булмаган гражданнар җәлеп ителә торган башка инициативалар да бар”, - диде Татарстан Президенты.

Ул хәйриячеләр эшчәнлеген югары бәяләде. “Без һәрвакыт башка кешеләр өчен мәрхәмәтле эшләр башкарганнарга рәхмәт белдерергә тиеш. Мин барлык хәйриячеләргә, ветераннарга һәм дини конфессияләр вәкилләренә рәхмәтемне җиткерәм. Билгеле инде, безнең өчен үз балаларына гына түгел, тәрбиягә алган балаларына да күңел назын кызганмаган гаиләләр үрнәк булып тора”, - диде Рөстәм Миңнеханов.

Аннары Татарстан Президенты республиканың эре предприятиеләреннән булган даими хәйриячеләрне һәм "Хәйрияче граждан" номинациясендә җиңүчеләрне бүләкләде. Ул  “Татнефть” ГАҖ, “ТАИФ” ААҖ, “КАМАЗ” ГАҖ, “КВЗ” ГАҖ, “Татэнерго” АҖ, “Ак Барс” холдинг компаниясенә һәм башкаларга бүләк тапшырды.

Татарстан Республикасы Дәүләт Киңәшчесе Минтимер Шәймиев үз чыгышында искәрткәнчә, Татарстанда “Җаннан һәм җан өчен!” хәйриячеләр хәрәкәте шигаре бар. “Вакыт тиз уза, без үзгәрәбез. Без, хәйриячелек белән шөгыльләнү безнең үзебезгә ошаячак, дидек. Элегрәк Рөстәм Нургалиевич билгеләп үткәнчә, бу еллар эчендә күп проектлар гамәлгә ашырылды. Бар да чын күңелдән эшләнә. Барлык хәйриячеләргә дә рәхмәт белдерәм", - диде Минтимер Шәймиев.

Аннары Татарстан Республикасы Дәүләт Киңәшчесе “Эре һәм урта предприятиеләр, оешмалар” номинациясендә җиңүчеләргә дипломнар тапшырды.

 «Хәйриячелек хәрәкәте Татарстанда көннән-көн киңәя бара, -  диде Дәүләт Советы Рәисе Фәрит Мөхәммәтшин һәм күңел кушуы буенча кешеләргә ярдәм кулын сузучыларга,  мәдәни объектларны яңартырга алынучыларга  рәхмәт белдерде.

 «Игелекле гамәлләр кылып ул кешеләр башкаларга бәхет бүләк итә һәм бу гамәлләре өчен үзләре дә рухи канәгатълек ала, - диде ул.  Парламент башлыгы хәйриячеләрнең бернинди икътисади авырлыкларга да карамастан изге эшләрен дәвам итүләре хакында  әйтеп, бу гәмәлләрнең бик тә кадерле булуына басым ясады.

Парламент рәисе кулыннан бүләкләнүчеләрнең берсе - Әгерҗе районы Салавыч авылыннан Марат Мөхәмәдиев. Аларның  гаилә бизнесы авылдашларына ныклы терәк булган. Авылда уздырылган бер генә чарага да игътибарсыз калмый бу гаилә, һәрвакыт ярдәм итү җаен таба.   Алар ярдәме белән авыл күпере төзәтелгән, зират коймалары яңартылган.

Эшмәкәр  Радик Закиров исә районда уздырылган «Чын күңелдән» акциясен башлап җибәрүче.  Бу проект 15 ел эшли инде, ел саен ике йөздән артык бала һәм аларның ата-аналары төрле бәйгеләрдә, спорт ярышларында катнаша.

 «Без - мөмкинлекләре беркадәр күбрәк булган кешеләр,  - диде Фәрит Мөхәммәтшин тарафыннан бүләкләнүче  «Нурлат-Агро» директоры  Дмитрий Понин, , - Лев Толстой әйткән бит, үзеңә яхшылык теләсәң, иң элек үзең яхшылык эшлә. Без шуңа омтылабыз». Оешма Нурлат районы тормышында актив катнаша.

● 16 мартта Татарстан Дәүләт Советы Рәисе Фәрит Мөхәммәтшин “Татэнерго” акционерлык җәмгыятендә эшләүче яшьләр белән очрашты.
Биредә эшләүче яшьләр “Тат​энерго” җитәкчелеге катнашкан ча​раларның берсендә, бүгенге буынны борчыган мәсьәләләр буенча бергәләшеп фикер алышу өчен, республика җитәкчеләре, башкарма хакимият вәкилләре белән очрашулар үткәрүне оештыруны сораган.  Дәүләт Советы Рәисе Фәрит Мөхәммәт​шин әнә шундый тәүге очрашуда катнашты да инде. Ул, сорауларга җавап биреп, үзенең тәрҗемәи хәле һәм сәяси карьерасы турында да сөйләп үтте.

“Татэнерго” генераль директоры Раузил Хаҗиев, очрашуны ачып, чарада катнашучыларның 70 проценты – киләчәктә “Татэнерго” генераль директоры кәнә​фиенә утырырга, ә 30 проценты республика парламентына җи​тәк​челек итәргә телидер, мөгаен, дип шаяртты. Фәрит Мөхәммәтшин, чыннан да, якын киләчәктә энергияле, актив яшь​ләрнең, шул исәптән, очрашуда катнашучылар арасыннан кайберәү​ләр​нең республика һәм федераль дәрә​җәдә җитәкче вазифаларына ирешү ихтималын искәртте.  

Дәүләт Советы Рәисе һәр сорауга ачыктан-ачык җавап бирергә тырышты. Аерым алганда, Казанда  каты көнкүреш калдыкларын яндыру заводын, “Мәскәү – Казан” тизйө​реш​ле тимер юлын төзү турында сорау​лар бирелде, яшьләр шулай ук парламент башлыгының Иннополис шә​һәрен үстерү зарурилыгы турында фикерен белүгә иреште.

Республика Дәүләт Советы Рәисе эре предприятиеләрдә хезмәт итүче яшьләрнең ролен аеруча билгеләп үтте. "Эшләүче яшьләрдән, энергетиклардан, электр белән тәэмин итү буенча хезмәтләрдән башка республика яши алмый. Биредә эшләүче кешеләр безнең таянычыбыз, алар хезмәт коллективында тәрбияләнә. Сезнең алдыгызга киләчәк өчен бурычлар куябыз", - дип әйтте ул.

Фәрит Мөхәммәтшин үзеңә йөкләнгән эшне дә 100 процент җиренә җиткереп башкару гадәте горизонтларын киңәйтергә, югары вазыйфаларга билгеләнергә ярдәм иткәнен әйтте. Парламент рәисе яшьләрне актив, җәмгыятькә файдалы булырга тырышырга, төрле проектларда катнашырга өндәде.

Татарстан Дәүләт Советы Рәисе “Татэнерго”ның корпоратив патриотлыгы башка оешмалар өчен үрнәк булырлык, дип белдерде.

Очрашу азагында "Татэнерго" хезмәткәрләре Фәрит Мөхәммәтшинга футбол тубы бүләк итте. Ул, үз чиратында, очрашуны оештыручыларга уңышлар теләде, сәламәт яшәү рәвеше алып барырга киңәш итте.

“Республика парламенты хакимиятнең ачык органы һәм республикада яшәүчеләрне, бигрәк тә актив яшьләрне кабул итәргә әзер”, - дип белдерде Татарстан Дәүләт Советы Рәисе һәм парламентта Ачык ишекләр көннәре уздырылуын искәртте, яшьләрне  парламентта төрле актуаль мәсьәләләр буенча дискуссияләрнең ничек узуын күзәтергә чакырды. Ул “Татэнерго”ның иң актив яшь хезмәткәрләре парламент утырышында катнашырга мөмкин булуын да әйтте.

Татарстан Дәүләт Советы каршындагы Яшьләр иҗтимагый парламентына, Татарстан Яшьләр хөкүмәте, студентлар бергәлекләре, шулай ук эшләүче яшьләр арасындагы активистларга үз сафларына күбрәк кешеләрне җәлеп итәргә кирәк, дип саный Фәрит Мөхәммәтшин.

● 18 мартта (РФ Президентын сайлау көне) Татарстан Дәүләт Советы Рәисе Фәрит Мөхәммәтшин Россия Президентын сайлауда катнашты. Казанда Вахитов районында 116 нчы лицей базасындагы 43 нче номерлы сайлау участогында Парламент башлыгы һәм аның хатыны тавыш бирде.
Фәрит Мөхәммәтшин журналистлар белән аралашты. “Халык бу эшкә республикада һәм Россиядәге вакыйгаларга, илебезгә читтән ясалган йогынтылар белән бәйләп, карыйдыр. Битараф калучылар булмас, дип ышанам. Бирегә килгәндә, барлык 2817 сайлау участогында тавыш бирүчеләр булуын хәбәр иттеләр. Сайлаучылар барысы 2,9 млн кеше”, - диде Парламент Рәисе.

Фәрит Мөхәммәтшин фикеренчә, сайлауга килүчеләр саны югары булачак. “Закон буенча, иртәнге сигездә барлык сайлау участоклары да эшен башлады. Халык бу эшкә җаваплы карый, сайлаучылар күрсәткече югары булыр”, - дип әйтте ул.

43 нче номерлы сайлау участогы комиссиясе рәисе Гөлсирень Мөхәммәтҗанова әйткәнчә, бу участокка 2313 кеше беркетелгән. Әлеге вакытта биредә сигезгә якын җәмәгать күзәтүчесе эшли.
Сайлауга килү дәрәҗәсе 2012 елда Россия Федерациясе Президентын сайлау һәм 2016 елда Дәүләт Думасына сайлаулар күрсәткечләренә караганда югарырак. Татарстанның Дәүләт Советы Рәисе Фәрит Мөхәммәтшин ул еллардагы һәм бүген төшкә кадәр вакытта булган күрсәткечләрне чагыштырып, шулай дип белдерде. Бүген ул Татарстан Республикасы Иҗтимагый палатасының мәгълүмати-эксперт үзәгендә матбугат конференциясендә катнашты.
Фәрит Мөхәммәтшин сайлау кампаниясенә әзерлеккә Татарстан Республикасы Үзәк сайлау комиссиясенең дә, иҗтимагый оешмаларның да җаваплы караганын билгеләп үтте. “Сәгать унга гражданнарның активлыгы күзәтелә. Беренче тапкыр сайлауга килүчеләрнең дә кызыксынуы зур. 8 кандидат – сайлап алу мөмкинлеге бар. Һава шартлары начар булуга, кар күп явуга карамастан, бу сайлауга килүгә комачауламас, дип ышанам”, - диде ул.

Парламент рәисе һәр ике сәгать саен тавыш бирүчеләр саны буенча мәгълүмат яңартылып торачагын белдерде. “Сәгать унга Татарстанда сайлау участокларына 15,95 процент, 16 процентка якын кеше килгән. Бу алдагы еллардагы сайлауларга караганда күбрәк. 2016 елда бу сан 15,9 процент иде. Бу безнең активлык үсәчәк дигән тезисны раслый. Бу күп нәрсә турында сөйли”, - дип белдерде ул.

Фәрит Мөхәммәтшин гражданлык хокукларын үтәгән 16 процент сайлаучыга килгәндә, шәһәр һәм районнарда күрсәткечләр тигез булмавын әйтте. Мәсәлән, сәгать унга республика районнарында тавыш бирүчеләр 26, 7 процент, шәһәрләр буенча 13,3 процент тәшкил иткән. Казан буенча бу сан 8,4 проценттан гыйбарәт. “Бу алдагы еллардагы күрсәткечтән югарырак”, - дип Фәрит Мөхәммәтшин 2012 һәм 2016 елларда сайлауларда 6,2 һәм 6, 22 процент булганын белдерде. 2 млн 899 мең кешенең 2 млн 817 мең сайлаучы тавыш биргәнен искәртте.

“Сайлаучы сәяси яктан актив, һәм үз тавышы өчен җаваплылык булуын аңлый. Без активлык үсәр дип өметләнәбез”, - дип белдерде Фәрит Мөхәммәтшин.

● 21 мартта Казандагы Халыклар дуслыгы йортында Төрки дөнья киносы ассоциациясе президиумы утырышы булды. Беренче Халыкара төрки кино фестивален оештыру мәсьәләләре каралган утырышта ТР Дәүләт Советы Рәисе урынбасары Римма Ратникова катнашты.
Утырышта катнашучыларны сәламләп, Римма Ратникова Татарстанны беренче фестиваль урыны итеп сайлаган өчен Төрки дөнья киносы ассоциациясе президиумы әгъзаларына рәхмәт белдерде. Ул Казанда 2005 елдан бирле ел саен Халыкара мөселман киносы фестивале уздырылып килүен билгеләп үтте. "Барлык төрки халыклар өчен бүген Нәүрүз бәйрәме, - диде ул. - Ә кинофорумны оештыручылар утырышкаТатарстанда яшәүче 173 милләт вәкилләренең туган йортына әверелгән Халыклар дуслыгы йортында җыелды. Белгәнегезчә, Татарстан - Россиянең төрле милләтләр, диннәр, милләтләр дус һәм тату яшәү үрнәге буларак танылган регионы. Һәм без әлеге тарихи байлыгыбыз белән лаеклы рәвештә горурланабыз".

Римма Ратникова фикеренчә, татар киносы кыю рәвештә аякка басып килә һәм аның киләчәге бар. "Татарстан хезмәттәшлек өчен һәм яңа проектлар, фестивальләр өчен һәрвакыт ачык, - дип белдерде ул. - Шик тә юк, безнең республика Төрки дөнья кинофестивале ассоциациясенең лаеклы әгъзасы булачак, ул моңа әзер. Ә беренче фестиваль төрки дәүләтләрдә һәм Россиянең төрки регионнарында кино сәнгатенең үсешенә этәргеч булачак".

Фестивальне оештыручылар исеменнән чыгыш ясап, Төрки дөнья кинофестивлае ассоцияциясе генераль директоры Мендерес Демир (Төркия) Татарстан халкына һәм җитәкчеләренә кунакчыллык һәм бәйрәм өчен рәхмәт белдерде.

Әзербайҗан режиссеры Октай Мир-Касыйм үз чыгышында Татарстан киносының киләчәктә лаеклы урын алачагына ышаныч белдерде. Аның фикеренчә, икътисады алга киткән республика кино сәнгатендә дә зур  уңышларга ирешәчәк.

Утырышта Дәүләт Советы депутаты, Халыклар дуслыгы йорты директоры Ирек Шәрипов, Татарстан халыклары ассамблеясе Советы рәисе урынбасары Николай Владимиров, ТР мәдәният министры урынбасары Гүзәл Шәрипова һәм "Татаркино" учреждениесе директоры Миләүшә Айтуганова катнаштылар.

● 22 мартта Татарстан Дәүләт Советы Рәисе, Татарстан Волейбол федерациясе президенты Фәрит Мөхәммәтшин район сессияләрендә район башлыкларыннан волейболны үстерү өчен җаваплы затларны түбән эшчәнлекләре өчен эштән алуларын сорыйм, дип вәгъдә итте. Бу хакта ул кичә федерациянең хисап җыелышында белдерде.
Республика Волейбол федерациясе башкаручы директоры Мансур Кәримов хисабында республика турнирларында сирәк катнашучы авыл районнарына тәнкыйть яңгырады. Бу исемлеккә Лаеш, Питрәч, Ютазы, Кама Тамагы, Кайбыч районнары кергән. Фәрит Мөхәммәтшин аларга кисәтү ясады.

Бүген Татарстан Яшьләр эшләре һәм спорт министрлыгында Татарстан Волейбол федерациясе хисап конференциясе узды, анда 2017 ел эшчәнлегенә нәтиҗә ясадылар һәм 2018 елга бурычлар билгеләделәр.

Яшьләр эшләре һәм спорт министры Владимир Леонов волейбол һәм аның белән бәйле бөтен нәрсә – ул алдынгы юнәлеш, спортның популяр төре, дип сөйләде. Республикада 40 меңгә якын кеше волейбол белән шөгыльләнә, шул исәптә 16 мең хатын-кыз.

Татарстан Волейбол федерациясе башкаручы директоры Мансур Кәримов 2017 елда федерация эше нәтиҗәсе турында доклад белән чыгыш ясады.

Фәрит Мөхәммәтшин гомумән алганда, волейбол үсеше динамикасын уңай бәяләде.

Спортның бу төрен популярлаштыру өчен волейбол буена республика ярышларын Казанда гына түгел, Татарстанның башка шәһәрләре һәм районнарында үткәрергә кирәк. Мөхәммәтшин матбугат чаралары вәкилләрен волейбол буенча ярышларны активрак яктыртырга өндәде.

Фәрит Мөхәммәтшин фикеренчә, студентларны җәлеп итү эшенә игътибар бирергә кирәк, шулай ук судьялар да әзерләргә кирәклеген искәртте ул.

Хисап конференциясе азагында, ярышларда волейбол командалары чыгышлары нәтиҗәләре буенча Татарстанның иң яхшы районнары, җирле федерацияләр, шулай ук волейбол тренерлары, судьялар һәм ветераннар бүләкләнде.

● 22 мартта иртәнге сәгать унда бишенче чакырылыш Татарстан Республикасы Дәүләт Советының утыз алтынчы утырышы ачылды.
Дәүләт Советы Президиумы утырышының көн тәртибенә 25 мәсьәлә кертергә тәкъдим иткән иде, аның уникесе – республика законнары проектлары, алтысы – федераль законнар проектлары һәм Россия Федерациясе субъектлары тарафыннан кертелгән  закон инициативалары . Татарстан Республикасы башкарма хакимият органнарының  2017 елгы эшчәнлеге турында хисабы – көн тәртибенә кертелгән мөһим сорауларның берсе.

Парламентка Татарстан Президенты Рөстәм Миңнеханов  тарафыннан тәкъдим ителгән документта республиканың социаль-икътисади үсеше  нәтиҗәләре чагылдырылган һәм  хисапны әзерләү вакытында парламентарийлар тарафыннан юлланган сорауларга җаваплар бирелгән. Хисапны Татарстанның  Премьер-министры  Алексей Песошин тотачак.

Моннан тыш, сессиянең көн тәртибенә 2017 елда Татарстан Республикасында Бала хокуклары буенча вәкаләтле вәкил эшчәнлеге турында доклад һәм Россия Гражданнар оборонасы эшләре, гадәттән тыш хәлләр һәм табигый бәла-казалардан килгән зыяннарны бетерү буенча министрлыгының Татарстан Республикасы буенча баш идарәсе эшчәнлеге турында мәгълүмат кертелгән.

Беренче укылышта 10 закон проекты, шул исәптән  Югары Ослан муниципаль районының Яр буе Морквашы авыл җирлеге чикләрен билгеләү,  Татарстан Республикасында беренче бала тууга (уллыкка алынуга) бәйле рәвештә айлык түләү билгеләүне  җайга салучы закон проектлары чыгарыла.

Моннан тыш утырышта дәүләт граждан хезмәте,  җәмәгать тәртибен саклауда гражданнарның катнашуы,  шәһәр төзелеше,  гражданнарның торак хокукларын яклауны тәэмин итү,  эконом класслы торак сатып алуга хокукларны гамәлгә ашыру,  автомобиль транспортында һәм шәһәр җир өсте электр транспортында даими рәвештә пассажирлар йөртүне һәм багаж ташуны оештыру,  урманнардан файдалану,  физик культура һәм спортка кагылышлы  закон проектлары да каралачак.

Икенче  укылышка автомобиль юллары һәм юл эшчәнлеге,  торак урыны һәм коммуналь хезмәт күрсәтүләр  өчен түләүнең төбәк стандартлары турында законнарга  үзгәрешләр кертүче закон проектлары чыгарыла.

Утырышта Мамадыш районы территориясендә торак пункт – Тарасово поселогын төзү турында мәсьәлә каралачак  һәм җәмәгать судьяларын сайлаячаклар.

Көн тәртибе буенча эш башлардан элек Татарстан Президенты Рөстәм Миңнеханов якшәмбе көнне булып узган Россия Федерациясе  Президентын сайлауларга йомгак ясап,  сайлаулар  "югары дәрәҗәдә үткәрелде" дип белдерде. Ул Дәүләт Советы депутатларына,  предприятиеләр җитәкчеләренә  бердәм төгәл эшләүләре өчен рәхмәт белдерде. "Татарстан янә бер кат үзенең актив һәм нәтиҗәле эшчәнлеген күрсәтте",  – диде Рөстәм Миңнеханов.

Парламент комитетлары рәисләре  Марат Галиев, Альберт Хәбибуллин һәм Шакир Яһүдин көн тәртибенә өстәмә сораулар кертү тәкъдиме белән чыктылар.   Нәтиҗәдә, бишенче чакырылыш Татарстан Республикасы Дәүләт Советының утыз алтынчы утырышы 28 мәсьәлә кертеп расланды.

Депутатлар җиде суд участогына җәмәгать судьялары сайладылар. Кандидатларны Татарстан Югары суды рәисе Илгиз Гыйлаҗев тәкъдим итте. Законлылык һәм хокук тәртибе комитеты рәисе Шакир Яһүдин бу нисбәттән комитет әгъзалары фикерен җиткерде.
Татарстанның Премьер-министры Алексей Песошин республика башкарма хакимият органнарының 2017 елгы эшчәнлеге турында хисап тотты.
Парламентка Татарстан Президенты Рөстәм Миңнеханов  тарафыннан тәкъдим ителгән документта республиканың социаль-икътисади үсеше  нәтиҗәләре чагылдырылган.

"Кайбер илләр тарафыннан булган басымга һәм санкцияларга да карамастан, илдә икътисади үсеш күзәтелә, – диде Премьер-министр, - узган ел нәтиҗәләре буенча тулаем төбәк продукты  2 трл. 115 млрд. сум тәшкил итте, үсеш темпы - 102,8%". Гомум икътисади динамикага сәнәгать, авыл хуҗалыгы һәм сәүдә аерым өлеш кертте".

 "Безнең төп максатыбыз  – республикада яшәүче һәрбер кешенең тормыш дәрәҗәсен күтәрү, - диде Хөкүмәт башлыгы, - узган елда без сезнең белән нәкъ менә шушы юнәлештә эшләдек".  

Алексей Песошин карашынча,  республикада төп мәсьәләләрнең берсе - хезмәт җитештерүчәнлегенең түбән булуы. Бу нисбәттән  республика  күрсәткечләре дөнья икътисадыннан ике мәртәбәгә калыша. Хуҗалык итүче субъектлар арасында сүлпән кооперация,  энергия нәтиҗәлелегенең түбән булуы, төп фондларның тузуы, кадрлар кытлыгы, инвестицияләр җитмәү, инфраструктура  үсешенең түбән булуы, шулай ук, төп проблемалар булып тора.  "Бу юнәлешләр  Стратегия-2030 да билгеләнгән,  аның кысаларында  без ел саен мероприятияләр тәкъдим итәбез", - диде  Премьер-министр.

Сәнәгать өлкәсендәге мөһим проектлар дип Алексей Песошин нефть сәнәгатендәге яңартуларны, КаМАЗда электробуслар һәм яңа модель автомобильләр чыгаруны, Казан авиация заводы чыгарган ракетоносцның беренче очышын мисалга китерде. "Хәл ителмәгән мәсьәләләрнең берсе - Зәй  ГРЭСын  яңартып кору, - диде ул, - бу эшне без дәүләт хакимиятенең федераль органнары белән бергә башкарып чыгарга тиешбез".  Алексей Песошин депутатларга узган елда 17 000 яңа эш урыннары булдырулары турында хәбәр итте.

Икътисад  үсешендә Кама агломерациясе, һәр вакыттагыча, мөһим нокта булып тора. Биредә сәнәгать  оешмалары тупланган һәм алар актив үсештә. Шуңа бәйле рәвештә йөк ташуга  кагылышлы сораулар туа,  2020 елга йөк ташу 3 тапкыр артыр дип көтелә.     

Аерым икътисади зоналар мәһим роль уйный. Беренче чиратта, бу - Алабуга.  Россиядә оештырылган  аерым икътисади зоналар биргән табышның яртысын алар бирә. 56 резидентның  егерме өче инде көндәшлеккә сәләте продукция чыгара, резидентлар керткән инвестицияләр күләме  112 миллиард сумнан артып киткән,  6000 артык эш урыннары булдырылган.

2016 елда Яр Чаллыда ачылган  алга киткән социаль-икътисади үсеш мәйданында эшләр уңай бара. «Биредә 21 резидент теркәлгән, 1800 яңа эш урыннары булдырылган. В 2017 елда Түбән Камада, Чистайда  һәм Яшел Үзәндә  шундый мәйданнар оештырылды, 10 ел эчендә инвестицияләр күләме 24 миллиард сумга  җитәргә һәм 7 меңнән артык яңа эш урыннары булдырылырга тиеш  , - диде Премьер-министр, - моношәһәрләр өчен бу тормыш-көнкүреш сыйфатын арттыру өчен бик тә мөһим, әмма  резидентларны җәлеп итү эше сүлпәнрәк бара».

Алексей Песошинны республикадагы кече һәм урта бизнес үсеше дә канәгатьләндерми.  Бүген Татарстанда бу тармакта  170 мең эшкуар исәпләнә, аларның икътисад үсешенә керткән өлешләре чиректән аз гына гына югары.  «Мондый күрсәткечләр безне канәгатьләндерми,  алга киткән илләрдә ул  50% тәшкил итә», - дип басым ясады  Премьер-министр.  

Премьер-министр республикада банклар тармагындагы хәлләргә аерым тукталып узды. «Узган ел зыян күрүче эшмәкәрләргә ташламалы ярдәм күрсәтү  программасына  өстәмә рәвештә Татарстан Президенты Указы белән ярдәм фонды оештырылды.  Әлеге фондның финанс  базасы  девелопмент эшчәнлеге һәм хәйрия ярдәмнәре белән тулылана. 2020 елга кадәр фонд банк кредиторлары таләбе реестрына кертелгән 85% юридик һәм физик затларга ярдәм күрсәтергә тиеш».

Капиталь төзелеш прграммасы буенча  1000 күпфатирлы йортка ремонт ясалган, бу  6 млн. 200 мең квадрат метрны тәшкил итә. Финанслау күләме  4 млрд.700 миллион сум.  2018 ел программасына  995 күпфатирлы йорт кертелгән, бу эшкә  6 миллиард 100 миллион сум акча каралган.  Алексей Песошин авария хәлендәге торакларның бетерелүен әйтте.  Программа кысаларында 9815 фатирга исәпләнгән 316 күпфатирлы йорт төзелгән.

2020 елга Татарстанда алданган өлешчеләр мәсьәләсе тулысынча хәл ителергә тиеш, дип белдерде Алексей Песошин.  Хөкүмәт башлыгы билгеләп үткәнчә, проблемалы объектлар белән эш дәвам итә. Узган елда Казанда 1360 фатирлы  шундый алты торак йорт файдалануга тапшырылган.

«Республикада 33 проблемалы объект бар. Аларда 4 мең 211 кеше фатир алган, - дип искәртте Песошин. - Бу мәсьәлә аерым контрольдә тотыла. ТР Президенты карары белән намуссыз төзелеш компанияләренең гамәлләреннән зыян күргән кешеләргә ярдәм күрсәтү буенча Республика фонды оештырылды». Премьер әйтүенчә, быел  21 объектта (аларның 7се сафка бастырылган инде), 2019 елда  5 объектта, 2020 елда 7 объектта төзелеш эшләрен тәмамлау күздә тотыла.

Премьер-министрның чыгышы депутларда шактый күп сораулар тудырды. Депутат Рифат Ганибаев,  Татарстанда  Россия регионнары арасында беренчеләрдән булып «Уңайлы мөхит» программасын тормыш ашыра башлавын әйтте. Әмма бу  инфраструктура тиешле дәрәҗәдә тотылмый. «Урамда кыш һәм без ишегалларының  инвалидлар өчен  уңайсыз булуын күрәбез , - диде ул, - республика мәктәпләрендә  пандуслар куелган, әмма алар кар астында калган,  машина кую урыннары буенча да  сораулар шактый». Рифат Ганибаев бу нисбәттән Хөкүмәт чаралар күрергә тиеш дигән фикердә.

Депутат Альберт Хәбибуллин Урыссу ГРЭС предприятиесе ябылу сәбәпле, узган ел Урыссу бистәсендә торак йортларны җылыту һәм кешеләрне эш урыннары белән тәэмин итү мәсьәләсе калкып чыгуын искә төшерде.

“Предприятие ГРЭС милекчесе карары белән ябылды. Нәтиҗәдә, бистәдә элек ГРЭСтан җылытылган йортларны җылылык белән тәэмин итү схемасы төзелде. 3366 фатир һәм шәхси йортка тиз арада шәхси җылыту системасы урнаштырылды. 3 меңләп объектта эшләрне Татарстанның Газлаштыру фонды башкарды, шәхси җылыту казаннарын милекчеләр үз көчләре белән дә урнаштырды. Бистәдә бигрәк тә социаль объектлар өчен блок модульле 23 котельный төзелде, су җылыткыч 80  җиһаз куелды. Беренче кышны бистә җитди дәгъваларсыз чыкты”, - дип хәбәр итте Алексей Песошин.

Ул ГРЭС ябылганда предприятиедә 203 кеше эшләвен искәртте. “177 хезмәткәр мәшгульлек үзәкләренә мөрәҗәгать итте, шулардан 124 кеше эшкә урнаштырылды, 41 кеше үзләре эш тапты, 4 кеше исәптә тора, 8 кеше әлегә ГРЭСта эшли”, - диде ТР Хөкүмәте рәисе.

Депутат Александр Комиссаров Хөкүмәт рәисенә медицина телендә орфан авырулар дип йөртелгән, сирәк авыруларны дәвалау мәсьәләсе белән бәйле вазгыятькә аңлатма бирүен сорады. Мәгълүм булганча, сирәк авыруларны дәвалауга дәүләттән аеруча зур ярдәм таләп ителә. “Сирәк авыруларны дәвалау төбәкләр бюджетына авыр йөк булып төшә. Аны федераль дәрәҗәдә хәл итәргә кирәк. Бу юнәлештә нәрсә эшләнә?” – дип кызыксынды депутатлар. 

Алексей Песошин республика Президентының узган ел берничә тапкыр федераль хакимияткә мөрәҗәгать итүен, бүгенге көндә чыннан да орфан авыруларны дәвалауга дефицит 960 миллион сумны тәшкил итүен әйтте. Утырышта катнашкан Татарстан Президенты да үз фикерен җиткерде. 

“Елына бер авыруга чит илдә җитештерелгән 43 миллион сумлык дару таләп ителгән очраклар булды. Бу суммаларны суд карарлары белән беркетеп, дәүләттән таләп итәләр. Мәсәлән, без белешә торгач, үз җаебыз белән шул ук даруларны 6 миллион сумга алып кайттык. Шуннан соң нинди гауга чыкканын белсәгез, чөнки бу - бүген зур бизнес! Әлеге вазгыятьтә төп мәсьәлә хәтта акчада да түгел, ә даруларда. Чит илләрдә нинди дарулар җитештерелә, нигә аларга шундый бәяләр куялар? Елына бер авыруга 40, 50, 60, 100 миллион сумлык дару таләп итәләр. Бу тармакта тәртип урнаштырырга кирәк. Дару сатучылар көчле юристлар яллый, авыруларны табып, судлар аша кыйммәтле дарулар белән дәвалау карарлары чыгарылуга ирешә. Чын бизнес бара. Без бу мәсьәләне, һичшиксез, федераль дәрәҗәдә күтәрәчәкбез”, - дип искәртте Рөстәм Миңнеханов.

Президент сүзләренчә, республикада елына сирәк авыруларны дәвалауга 1 миллиард сумнан күбрәк акча таләп ителә.

Хатын-кыз депутатлар Премьер-министрга мәктәптән тыш өстәмә белем бирү учреждениеләрен капиталь төзекләндерү буенча максатчан программа эшләү турында үтенеч җиткерделәр.  Ишле гаиләләргә йорт төзү өчен җир бирүгә кагылышлы сораулар да булды.

Депутат Илшат Әминов Казандагы җәмәгатьчелектә күп сорау уяткан чүп яндыру заводы төзү проектының бүгенге хәле турында сорады. “Завод, һичшиксез, булачак. Аның милекчеләре һәм төзеләчәк участогы билгеләнгән, бүгенге көндә санитар зонаны билгеләү эше бара”, - дип искәртте Алексей Песошин.

"Дөнья күләм базарда шактый катлаулы шартлар булуга да карамастан тулаем төбәк продуктының, сәнәгать һәм авыл хуҗалыгының үсүе нәтиҗәсендә    республиканың социаль-икътисади үсешендә уңай динамика күзәтелә", - диде сүзне йомгаклап Дәүләт Советы Рәисе Фәрит Мөхәммәтшин.  Ул Хөкүмәтне депутатлар күтәргән мәсьәләләргә  игътибарлы булырга чакырды. Бүген парламентта яңгыраган сорау-тәкъдимнәр тупланып  Министрлар Кабинетына һәм республика Президентына  җибәреләчәк.

● 26 мартта Татарстан Республикасы Дәүләт Советы рәисе, Европа Советы җирле һәм төбәк хакимиятләре Конгрессы әгъзасы Фәрит Мөхәммәтшин Страсбургка (Франция) Конгрессның чираттагы сессиясендә катнашу өчен килде.
Парламентарийлар Европаның төрле илләре төбәк һәм муниципалитетларда гражданнарның хокукларын һәм иреген яклауда хокук сакчылары эше буенча фикер алышуны планлаштыралар. Моннан тыш, закон чыгаручылар төп игътибарны төбәкләр тиңдәшлегендә дәүләт бөтенлеген саклау һәм миграция мәсьәләләрен карауга, аерым алганда, качак балаларының социаль адаптациясенә юнәлтәчәк.

Европа Советы җирле һәм төбәк хакимиятләре Конгрессының 34нче сессиясе кысаларында традицион рәвештә бюро, комитетлар һәм сәяси төркем утырышлары булачак.

Конгресс әгъзалары Европа Советының иң кечкенә илләрендә - Андорре, Лихтенштейне, Монако һәм Сан-Маринода җирле демократия турында докладларны караячак.

Пленар утырыш эшендә Конгресс әгъзаларыннан тыш Европа Советының 42 дәүләтеннән яшь делегатлар катнашачак. Конгресс зур сәясәткә яшьләрне дә тарта.

Фәрит Мөхәммәтшин сессия утырышларыннан тыш, Европа коллегалары белән очрашып, алга таба Татарстанның төбәк диалогын партнерлар белән Европа Советы мәйданында үстерү буенча берничә очрашу үткәрү планлаштыра.

Искәртеп үтик, 2017 елның 28 мартында Фәрит Мөхәммәтшинга күпьеллык хезмәте өчен Европа Советы җирле һәм төбәк хакимиятләре Конгрессы шәрәфле әгъзасы исеме бирелде һәм Конгресс медале тапшырылды.

Татарстан Республикасы Дәүләт Советы рәисе 15 ел дәвамында Россия Федерациясен Конгресста тәкъдим итеп килде. Ике срок дәвамында Конгрессның актуаль мәсьәләләр буенча комитетын җитәкләде.

● 27 мартта Татарстан Республикасы Дәүләт Советы Рәисе Фәрит Мөхәммәтшин “Зимняя вишня” сәүдә-күңел ачу үзәгендәге фаҗига булу сәбәпле, Кемерово өлкәсе халкының кайгысын уртаклашты.
“Зимняя вишня” сәүдә-күңел ачу үзәгендә булган фаҗига безнең йөрәкләргә кайгы авазы булып килеп керде. Һәлак булучыларның һәм зыян күрүчеләрнең туганнарына һәм якыннарына кайгы уртаклашу һәм хәсрәтегезне бүлешү сүзләрен җиткерүегезне сорыйм. Без сезнең белән бергә кайгырабыз”, - диелгән республика депутатлар корпусы исеменнән Кемерово өлкәсе халык депутатлары советы рәисе Алексей Синицын адресына юлланган телеграммада.

● 28 мартта Татарстан Дәүләт Советы Рәисе, Европа Советы җирле һәм төбәк хакимиятләре конгрессының әгъзасы Фәрит Мөхәммәтшин Страсбургта чыгышында хәзер дәүләт мәнфәгатьләре белән халык хакимиятенең демократик принциплары арасындагы төгәл балансны билгеләргә кирәк дип әйтте. Нәкъ менә шуңа күрә Европада хакимиятнең муниципаль һәм төбәк органнарының гражданнары белән турыдан-туры эшләүнең яңа формаларын эзләү дәвам итә. 
Татарстан Дәүләт Советы Рәисе конгрессның 34нче сессиясе кысаларында узган Европа Советы җирле һәм төбәк хакимиятләре конгрессы Төбәкләр палатасы утырышында катнашты. Фәрит Мөхәммәтшин сессиядә Европа Советы җирле һәм төбәк хакимиятләре конгрессының мактаулы әгъзасы буларак чыгыш ясады. Бу статус фикер алышуга куелган мәсьәләләр буенча Россия Федерациясе позициясен яклау һәм фикер белдерү мөмикнлеге бирә.

Фәрит Мөхәммәтшин Россия делегациясендә Татарстаннан мондый югары исемгә лаеклы бердәнбер вәкил.

Конгрессның 34нче сессиясе гражданнарның хокукларын һәм иреген яклау проблемасына багышланган.

Фәрит Мөхәммәтшин Европа коллегаларын төбәк идарәсе белән җирле үзидарәнең демократик принципларын булдыру буенча Татарстан тәҗрибәсе белән уртаклашты.

“Соңгы 30 ел дәвамында конгресс Европа Советы дәүләтләре вәкилләрен төбәк дәрәҗәсендәге идарәнең вәкаләтләрен киңәйтүгә чакырды, ә соңгы елларда хакимиятнең гражданнарга якынрак булган муниципаль органнарына аеруча игътибар бирә башлады”, - диде республика парламенты җитәкчесе үз чыгышында.

Бүген Татарстанда 956 муниципаль берәмлек, шул исәптә 2 шәһәр округы, 43 муниципаль район һәм 911 җирлек (872 авыл җирлеге) бар.

“Муниципаль реформа процессында без Европа коллегаларының алдынгы тәҗрибәсенә, Европа җирле үзидарә хартиясенә, ТАСИС программаларына таяндык.”, - диде Фәрит Мөхәммәтшин. Татарстанда тупланган тәҗрибә Европа дәүләтләренең аерым административ-территориаль берәмлекләрендә уңышлы таратыла алыр иде, диде ул.

ТАСИС – Европа Союзы тарафыннан Яңа бәйсез дәүләтләр (Советлар Союзының элекеге республикалары, Балтыйк илләреннән кала) өчен эшләнгән программа. Бу программа Европа Союзы белән бу илләр-партнерлар арасында ярашкан, ныклы икътисади һәм сәяси элемтәләрне үстерүдә ярдәм итү максатыннан эшләнгән.

● 28 мартта Татарстан Дәүләт Советы депутатлары Кемерово шәһәрендә янгында һәлак булучылар истәлегенә чәчәкләр куйды.
Казанда Ленин бакчасындагы фонтан янында #кемеровомыстобой хэштегы белән баннер кичә кич куелган иде. Бүген көне буе битараф булмаган кешеләр матәм урынына чәчәкләр һәм уенчыклар китерде.

Һәлак булучыларны Татарстан Дәүләт Советы Рәисе урынбасарлары Юрий Камалтынов һәм Татьяна Ларионова искә алды. Шулай ук парламент комитетлары рәисләре Шакир Яһүдин, Таһир Һадиев, Марат Галиев, социаль сәясәт буенча Комитет рәисе урынбасары Татьяна Воропаева, депутатлар Ринат Гайзатуллин, Илдус Касымов, Рауиль Рәхмәтуллин чәчәкләр куйды.

Татарстан Республикасы Дәүләт Советы аппараты хезмәткәрләре дә акцияне хуплады.

Элек “Татар-информ” мәгълүмат агентлыгы Кемерово шәһәрендә “Зимняя вишня” сәүдә-күңел ачу комплексында янгында 64 кеше һәлак булды, шул исәптә 41 бала дип хәбәр иткән иде. Бүген Россиядә матәм көне игълан ителде.

● 30 мартта Дәүләт Советында “Бердәм Россия” партиясенең Татарстан Республикасындагы депутатлар берләшмәләре республика координация советының гомуми җыелышы булып узды. Чарада катнашучылар узган елда республика программаларын тормышка ашыруга, экология һәм иҗтимагый киңлекләр елын үткәрүгә йомгак ясады.
Утырышта ТР төзелеш, архитектура һәм торак-коммуналь хуҗа​лык министры урынбасары Илшат Гыймаев 38 республика социаль (президент) программасының ничек тормышка ашырылачагы турында тәф​силләп сйләде. Ул Татарстанда ел саен 2,4 миллион квадрат метрдан артыграк торак мәйданы файдалануга тапшырылуын, рес​публи​каның бу күрсәткеч ягыннан лидер-төбәкләр дис​тәсенә керүен ис​кәртте.

Утырыш ахырында Дәү​ләт Советы Рәисе урын​басары, “Бердәм Рос​сия”нең парламенттагы фракциясе җитәкче​се Юрий Камалтынов республикада “Законнарны бергә язабыз!” дигән парламент проектының дәвам итүен искә төшерде.

1
2

